
   Мухтав сана, асран кайми тăпачă! 

Хĕрарăмсен вăр-вар аллипеле 

Йĕтем çинче якалнă эс, тăхлачă, 

ĕçе васкатнă шавлă эртеле. 

Юрлассăм килчĕ сан çинчен пĕр çаврăм 

(Халь, шухăш, вăрçă вăхăтне эс ӳк!), 

хĕрарăмеем хĕрсе çапатчĕç авăн 

фашист пуçне тӳпкенĕ пек тӳп-тӳп! 

Ял-йыш ыйха пĕлмесĕр тăрăшатчĕ 

тырпул хума çĕршывăн кĕлетне. 

Хĕп-хĕрлĕ авăн уйăхĕ шăлатчĕ 

шур пĕлĕтĕн мамăкĕпе куçне. 

Ешеннĕ тейĕн çутçанталăк хăй те: 

тăсма та йывăр ку калаçăва. 

Ватти-вĕтти те пурăнатчĕ кăйттă, 

куратчĕ тĕлĕкре çеç сĕт-çăва.

Ку вăхăта манма ытла та хĕн — 

куççуллĕ кунĕ кăкăр витĕр тухрĕ, 

историн тертлĕ çулĕпе вăл утрĕ, 

ăна сăлтавсăр каялла ан чĕн. 

Хисеп сана, тăпачă! Асăнмаççĕ 

сана калаçура та тăхлачсем. 

«Ăçта тупар тăпач?» — шав хăшкăлаççĕ 

паян институтри тĕпчевçĕсем. 

Ал парăп пуç тайса ял ĕçченне: 

тĕпчевсĕрех ӳсет ун чысĕ-сумĕ.

Нихçан та вĕçкĕн çил экскурси тумĕ 

тулли пӳлмесенче халь кĕркунне.



Тăпачă маншăн кивелмен паян та! 

Тӳпкесчĕ тĕрлĕ йăх-яха унпа. 

Тек халăх шучĕпе, чапрас чунпа, 

Пуç каçăртса ан пурăнтăр вăл янтă.

  